
	БОСНА И ХЕРЦЕГОВИНА
Агенција за заштиту личних података 

у Босни и Херцеговини

С а р а ј е в о


Sarajevo, 5. mart, 2013.
PREDMET:  Da li je dozvoljeno da  škole na svojim web stranicama objavljuju imena i 

                 prezimena svojih đaka, te da li im je za to potrebna saglasnost roditelja?
Zakon o zaštiti ličnih podataka („Službeni glasnik BiH”, br.49/06, 76/11 i 89/11) ( u daljem tekstu: Zakon), je opšti propis koji reguliše obradu i zaštitu ličnih podataka i primjenjuje se na lične podatke koje obrađuju svi javni organi, fizička i pravna lica, osim ako drugi zakon ne nalaže drugačije. Međutim, radi određenih specifičnosti svakog konkretnog slučaja i drugim zakonima reguliše se pitanje obrade i zaštite ličnih podataka, te se u slučaju koji Vas interesuje primjenjuje Okvirni zakon o osnovnom i srednjem obrazovanju u Bosni i Hercegovini („Službeni glasnik Bosne i Hercegovine“, broj 18/03) (u daljem tekstu: Okvirni zakon) na osnovu kojeg se, u skladu sa članom 50. „zakonima u oblasti obrazovanja i drugim propisima entiteta, kantona i Brčko Distrikta Bosne i Hercegovine detaljnije uređuju pitanja osnivanja, organizovanja i nadležnosti organa, tijela i procedura za upravljanje obrazovnim sistemom.“ 
Okvirnim zakonom utvrđena su načela  u obrazovanju od kojih je i „odgovornost škole da, u vlastitoj, i u sredini u kojoj djeluje, doprinese stvaranju takve kulture koja poštuje ljudska prava i osnovne slobode svih građana, kako je to utemeljeno Ustavom i ostalim međunarodnim dokumentima iz oblasti ljudskih prava koje je potpisala Bosna i Hercegovina. Prava djeteta koja se odnose na obrazovanje, ispravna briga za dobrobit njegovog fizičkog i mentalnog zdravlja i sigurnosti, u školama i na svim mjestima gdje se obrazuje, imaju prvenstvo nad svim drugim pravima. 

U slučaju sukoba prava, prednost se daje onom pravu, tumačenju ili djelovanju, koje će najviše koristiti interesu djeteta“. U najboljem interesu djeteta svakako jeste i zaštita njegovog prava na privatnost. 

Cilj Zakona jeste da se na teritoriji Bosne i Hercegovine svim licima, bez obzira na njihovo državljanstvo ili prebivalište, osigura zaštita ljudskih prava i osnovnih sloboda, a naročito pravo na privatnost i zaštitu podataka u pogledu obrade ličnih podataka koji se na njih odnose. 
Članom 3. Zakona definisani su pojmovi, a između ostalog i pojmovi: lični podatak,  obrada ličnih podataka i kontrolor, te u skladu sa tim:
· „lični podaci znače bilo koju informaciju koja se odnosi na fizičko lice koje je identifikovano ili se može utvrditi identitet lica;  
· obrada ličnih podataka podrazumijeva bilo koju radnju ili skup radnji koje se vrše nad podacima, bilo da je automatska ili ne, a posebno prikupljanje, unošenje, organizovanje, pohranjivanje, prerađivanje ili izmjenu, uzimanje, konsultovanje, korištenje, otkrivanje prijenosom, širenje ili na drugi način omogućavanje pristupa podacima, svrstavanje ili kombinovanje, blokiranje, brisanje ili uništavanje;  
· kontrolor je svaki javni organ, fizičko ili pravno lice, agencija ili drugi organ koji samostalno ili zajedno sa drugim vodi, obrađuje i utvrđuje svrhu i način obrade ličnih podataka na osnovu zakona ili propisa.“  
Dakle, škole kao kontrolori vrše obradu ličnih podataka učenika ali obradu moraju vršiti u skladu sa principima obrade ličnih podataka propisanih članom 4. Zakona. Tako je tačkom a) navedenog člana Zakona propisano da je kontrolor obavezan da lične podatke obrađuje na pravičan i zakonit način. Ovaj princip podrazumijeva obradu ličnih podataka na osnovu i u granicama zakona i drugih propisa ako je ispunjen jedan od uslova iz člana 6. Zakona, odnosno, na osnovu saglasnosti nosioca podataka u skladu sa članom 5. Zakona.
Za odgovor na Vaše pitanje osvrnućemo se na Zakon o osnovnom odgoju i obrazovanju („Službene novine Kantona Sarajevo“, broj: 10/04, 21/06, 26/08 i 31/11).
U konkretnom slučaju, obrada ličnih podataka je pravična i zakonita, ukoliko se vrši u skladu sa odredbama Zakona o osnovnom odgoju i obrazovanju. Međutim, navedeni zakon niti jednom  odredbom nije propisao obavezu škola da objavljuju imena i prezimena učenika  na svojim veb stranicama, nego je propisana obaveza vođenja evidencija. Naime, članom 63. Zakona o osnovnom odgoju i obrazovanju propisana je obaveza škole da vodi dokumentaciju i evidenciju o radu u skladu sa propisom koji donosi ministar, te je obavezno dokumentaciju i evidenciju voditi uredno i blagovremeno jer su podaci u matičnoj knjizi trajne vrijednosti. „Za redovno vođenje dokumentacije i evidencije i tačnost podataka odgovorni su direktor/direktorica i nastavnik/ nastavnica škole“.
Što se tiče saglasnosti roditelja, kao pravnog osnova za objavljivanje imena i prezimena učenika, taj pravni osnov je neprimjenjiv budući da su škole javne ustanove i da je rad istih  propisan zakonom.

Saglasnost predstavlja slobodno izraženu volju nosioca ličnih podataka i ista može biti povučena u bilo kojem trenutku, te se postavlja pitanje kako postići svrhu obrade ličnih podataka objavljivanjem imena i prezimena, ukoliko pojedini roditelji odbiju dati saglasnost za takvu obradu.
Isto tako, s obzirom na ulogu škole kao vaspitno-obrazovne ustanove, sa aspekta pravičnosti i zakonitosti, teško je zamisliti situaciju u stvarnom životu kojom bi se objavljivanje imena i prezimena učenika opravdalo javnim interesom i u kojoj bi javni interes mogao nadjačati najbolji interes djeteta i zaštitu njegove privatnosti.  
Naprijed navedeno, u smislu javnog interesa, ne odnosi se na pojedinačne slučajeve objavljivanja imena i prezimena učenika na službenoj veb stranici škole, kao što je npr. objava uspjeha učenika na takmičenju, najbolji radovi, učenik generacije i sl.

